ქართული პრესის მონიტორინგი

სარჩევი:
- 2 -ვერსია

- 6 -გიორგი ვაშაძე: "მოსყიდული პარტიების მეშვეობით ხელისუფლების მიერ გავრცელებული სტერეოტიპების არ მეშინია!" (ვერსია)


- 7 -მთავრობის სარეზერვო ფონდიდან 2013-2017 წლებში, 595 მილიონ ლარზე მეტი დაიხარჯა! / IDFI-ს სკანდალური კვლევა - რა ღონისძიებებსა და რომელ უწყებებს აფინანსებდნენ მთავრობის სარეზერვო ფონდიდან? (ვერსია)

ვერსია

ოპერაცია "მიხეილის კიდობანი" - ნაციონალური რევანშის ჩაფლავების ქრონიკა / რატომ ითხოვს ნაციონალური მოძრაობა შს მინისტრის გადადგომას  (ვერსია)

ავტ. ნათია დოლიძე

სტატიის ავტორი წერს, რომ საქართველოს ფარგლებს გარეთ მყოფი მიხეილ სააკაშვილი დროდადრო ცდილობს, ქვეყანაში არეულობა მოაწყოს, თუმცა, ამ დრომდე, არცერთი მცდელობა წარმატებული არ გამოდგა. სტატიის თანახმად, ერთ-ერთი მათგანი იყო 2016 წლის საპარლამენტო არჩევნების წინ გამართული აქცია, როცა სააკაშვილი ხალხს საზღვაო გზით სამშობლოში დაბრუნებას პირდებოდა, თუმცა, ჟურნალისტის სიტყვებით, ოპერაცია - „მიხეილის კიდობანი“ ჩავარდა. 

სტატიის თანახმად, სააკაშვილი თბილისში ღამის კლუბებში ჩატარებული სპეცოპერაციების გამო გამართული საპროტესტო აქციებისთვისაც ცდილობდა პოლიტიკური შინაარსის მიცემას, თუმცა, ამჯერადაც ხელი მოეცარა, ხორავას ქუჩის საქმეზე გამოტანილი განაჩენი კი მისთვის კოზირი აღმოჩნდა, რომელიც აუცილებლად უნდა გამოეყენებინა. 

სტატიის თანახმად, ზაზა სარალიძის სოლიდარობისთვის მთვარ პროკურატურასთან გამართული აქცია აბსოლუტურად ლოგიკური იყო, მაგრამ მოგვიანებით ყველაფერმა პოლიტიკური ელფერი შეიძინა.
სტატიის ავტორი ზაზა სარალიძის მიერ გიორგი გახარიას გადადგომის მოთხოვნას იმით ხსნის, რომ ამჟამინდელი შს მინისტრის წინააღმდეგ პირი მთელმა "ნაციონალურმა მოძრაობამ" შეკრა, რადგან  გახარია აშკარად ძლიერი მინისტრია და ამასთან, დიპლომატიც, რომელსაც შეუძლია, თუნდაც ფეთქებადსაშიში ვითარება უბრალო ბოდიშით გაანეიტრალოს.  
"მოგეხსენებათ, ნაციონალები "ოცნებას" იმთავითვე უნიათოს ეძახიან. ამ ფონზე გახარია "ოცნების" უნიათობის მითს ანგრევს, რაც ყოფილ ხელისუფლებას, რასაკვირველია, არ აწყობს. ამიტომაც, იერიში მასზე მიიტანეს, თუმცა ამ შემთხვევაშიც, ნაცების გეგმა ჩაფლავდა." - დასძენს სტატიის ავტორი.
ზაზა სალარიძე: "ერთ კვირაში რამადანი მთავრდება და მერე მთელი პანკისი გვერდით დაგვიდგება!" (ვერსია)

ავტ. თათია გოჩაძე

ინტერვიუ ზაზა სარალიძესთან.

ხორავას ქუჩაზე მოკლული დავით სარალიძის მამამ, ზაზა სარალიძემ საპროტესტო აქციები ერთი კვირით შეაჩერა და ხელისუფლებას სამართლიანობის დადგენისთვის ვადა მისცა. იგი აქციების შეწყვეტის მიზეზებზე გამოცემასთან საუბრობს და აღნიშნავს, რომ  ზვიად კუპრავას სასამართლო პროცესის დროს, შესვენებაზე მომხდარ ინციდენტთან დაკავშირებით გენერალურ ინსპექციაში გამოძიება მიმდინარეობს და მან უნდა ითანამშრომლოს გამოძიებასთან, რაც არ მისცემს საშუალებას, იმყოფებოდეს აქციაზე. ამასთან, მან გაითვალისწინა მალხაზ მაჩალიკაშვილის მდგომარეობა, რამადანის დღეებიდან გამომდინარე, მისი დასრულებისთანავე კი, მაჩალიკაშვილი მთელ პანკისთან ერთად გავა აქციებზე. 

სარალიძე უნდობლობას უცხადებს შსს-ს მიერ დაწყებულ გამოძიებას და ამბობს, რომ ისინი საქმის ხელახლა გაყალბებით არიან დაკავებული, რაზეც მეტყველებს მერაბ მორჩაძის დაკავება, რომელიც საერთოდ არ ფიგურირებს საქმის მასალებში. რესპონდენტი ფიქრობს, რომ ამ ნაბიჯით უწყება მიხეილ კალანდიას ქმედებების გამართლებას ცდილობს. 
სარალიძე არაფერს ამბობს პარლამენტში შექმნილი საგამოძიებო კომისიის ნდობის საკითხზე, თუმცა, სჯერა, რომ მისი წევრები, გარდა ეკა ბესელიასი, საქმის გამოძიებით რეალურად არიან დაინტერესებული. 

რაც შეეხება მოთხოვნებს, რესპონდენტი ამბობს, რომ აქციის განახლების შემდგომ ისინი უცვლელი იქნება: " სამართლიანობა აღდგეს, თანამდებობა დატოვოს გიორგი გახარიამ, რომელმაც 11 ივნისსაც დაამტკიცა, რომ შეუფერებელია თანამდებობისთვის. ასევე ვითხოვ თეა წულუკიანის გადადგომას - 5 თუ 6 პროკურორი დანიშნა და არც ერთმა გაამართლა, ე.ი. არც ეს ადამიანია თანამდებობისთვის შესაფერისი."

ზაზა სარალიძე დასძენს, რომ ხალხს აშინებენ და საპროტესტო აქციაზე გასვლას უკრძალავენ და ამის რამდენიმე შემთხვევა დაფიქსირდა მის სოფელშიც. რესპონდენტის თქმით, ამით ხელისუფლება თვითონ ცდილობს, პროტესტს პოლიტიკური მიმართულება მისცეს.

კობა ხაბაზი: "მე პირადად წინააღმდეგი ვარ, ამ პირობებში, საქართველოში, მიხეილ სააკაშვილი ჩამოვიდეს!" (ვერსია)

ავტ. თათია გოჩაძე

ინტერვიუ კობა ხაბაზთან.

"ნაციონალური მოძრაობის" ერთ-ერთი ლიდერი კობა ხაბაზი ხორავას ქუჩის საქმის გარშემო განვითარებულ მოვლენებს აფასებს. მისი თქმით, ხელისუფლება თავად უწყობს თავის თავს გადატრიალებას, ბოლო დროს განვითარებული მოვლენები კი ცხადყოფს, რომ ის უნდა ჩამოცილდეს ქვეყნის მართვის სადავეებს. ხაბაზი აღნიშნავს, რომ სასურველია, ეს მოხდეს მშვიდობიანი გზით, თუმცა, ხალხის აქტივობა და პროცესების განვითარება გამოკვეთს, როგორი იქნება საზოგადოების სამოქმედო გეგმა.
ჟურნალისტის კითხვაზე, აქვს თუ არა "ნაცონალურ მოძრაობას" ამ სახის აქციაზე ამაყად დგომის მორალური უფლება, ხაბაზი პასუხობს, რომ არც თეა წულუკიანის, ეკა ბესელიას, გია ვოლსკის და სამშობლოს სხვა გამყიდველების გვერდით დგომაა სამართლიანი საქციელი. 

რაც შეეხება მიხეილ სააკაშვილის ჩართულობას მიმდინარე მოვლენებში, ხაბაზი ამბობს, რომ როცა ქვეყანაში რაიმე მნიშვნელოვანი ხდება, პარტიის წევრები მასთან კონსულტაციებს გადიან, თუმცა, მისგან რაიმე მითითებების მიღებასა და შესრულებაზე გავრცელებული ინფორმაცია აბსურდია. " მიხეილ სააკაშვილს მიაჩნია, რომ ვისაც საქართველოს მომავალზე შესტკივა გული, ივანიშვილის სამარცხვინო რეჟიმს ქვეყანა არ უნდა დავუთმოთ და ვიაქტიუროთ." - განმარტავს ხაბაზი. 
რესპონდენტისთვის არ არის სასურველი ამ პირობებში სააკაშვილის საქართველოში დაბრუნება, რადგან თვლის, რომ ქვეყანას ჰყავს ავანტიურისტული და პუტინისგან პირდაპირ მართული ხელისუფლება, რომელიც შეასრულებს რუსეთის დავალებებს და დააკავებს სააკაშვილს.
ხაბაზი იმედს გამოთქვამს, რომ მალე დასრულდება ამჟამინდელი ხელისუფლების მმართველობა და მიხეილ სააკაშვილს მიეცემა საშუალება, თავისი კოლოსალური ნიჭი და ენერგია მოახმაროს თავის სამშობლოს.

გიორგი ვაშაძე: "მოსყიდული პარტიების მეშვეობით ხელისუფლების მიერ გავრცელებული სტერეოტიპების არ მეშინია!" (ვერსია)

ავტ. თათია გოჩაძე

ინტერვიუ გიორგი ვაშაძესთან. 

 პარტია "ახალი საქართველოს" ლიდერი გიორგი ვაშაძე ქვეყანაში ბოლო დროს განვითარებულ მოვლენებზე დაკვირვებით აცხადებს, რომ  ხელისუფლება გადავიდა პირდაპირ ძალადობაზე და ამით სურს, დააშინოს მოსახლეობა. მისივე თქმით, 10 ივნისს კიდევ ერთხელ დადასტურდა, რომ ზაზა სარალიძის სოლიდარობის აქციას ისინი არა  პოლიტიკური მიზნებისთვის, არამედ შვილმკვდარი მამების მხარდაჭერისთვის უერთდებიან:

"მოსყიდული პარტიების მეშვეობით ხელისუფლების მიერ გავრცელებული სტერეოტიპებისა და  ფარსის არ მეშინია. მე ყოველთვის მაქვს ჩემი, დამოუკიდებელი პოზიცია და როცა მომიწოდა ამ ხალხმა, მაშინ მივედი და დავუჭირე მხარი, განსხვავებით იმ პოლიტიკოსებისგან, რომლებიც პოლიტიკურ კომპონენტს აკრიტიკებდნენ და კეკლუცობდნენ ამ ტერიტორიიდან." - აცხადებს პოლიტიკოსი და "კეკლუცობაში" ალეკო ელისაშვილს და "ევროპული საქართველოს" წევრებს ადანაშაულებს. 

ვაშაძე უნდობლობას უცხადებს პარლამენტში შექმნილ საგამოძიებო კომისიას, რადგან თვლის, რომ ის ზუსტად იმეორებს ხელისუფლების ნაბიჯებს.

მთავრობის სარეზერვო ფონდიდან 2013-2017 წლებში, 595 მილიონ ლარზე მეტი დაიხარჯა! / IDFI-ს სკანდალური კვლევა - რა ღონისძიებებსა და რომელ უწყებებს აფინანსებდნენ მთავრობის სარეზერვო ფონდიდან? (ვერსია)

ავტ. მაია მიშელაძე

სტატიაში ნათქვამია, რომ 2013-2017 წლებში, მთავრობის სარეზერვო ფონდიდან 595 მილიონ ლარზე მეტი გაიხარჯა. 6 ივნისს, ინფორმაციის თავისუფლებისა და განვითარების ინსტიტუტმა IDFI-მ, მთავრობის სარეზერვო ფონდის ხარჯვის მიზნობრიობა შეისწავლა და დაასკვნა, რომ ამ ფონდიდან თანხა არაფორსმაჟორულ და გაუთვალისწინებელ სიტუაციებზე იხარჯებოდა. 
კვლევის შედეგად გაირკვა, რომ მთავრობის განკარგულებების საფუძველზე, სარეზერვო ფონდიდან თანხას ძირითადად, საბიუჯეტო ორგანიზაციების შეუფერხებელი ფუნქციონირებისა და კონკრეტული მიზეზის მითითების გარეშე, მიმდინარე ხარჯების დასაფარად ხარჯავდნენ.

ინფორმაციის თავისუფლებისა და განვითარების ინსტიტუტის მკვლევარმა, გიორგი ლომთაძემ "ვერსიასთან" საუბრისას აღნიშნა, რომ  მთავრობის სარეზერვო ფონდიდან ყველაზე დიდი თანხა - 172 მილიონ ლარზე მეტი, 2016 წელს დაიხარჯა. 
სტატიაში მოყვანილია ამონარიდები დასკვნიდან. აქვე წაიკითხავთ ორგანიზაციის მიერ მოყვანილ  ხუთ მაგალითს, რომლებიც მთავრობის სარეზერვო ფონდიდან არაფორსმაჟორული მიზნებისთვის თანხების ხარჯვას ადასტურებს.

რა დასკვნები გადასცა პროკურატურას სახელმწიფო აუდიტის სამსახურმა? (ვერსია)

ავტ. მაია მიშელაძე

სტატიაში ნათქვამია, რომ 2017 წელს, აჭარის ავტონომიური რესპუბლიკის პროკურატურასა და საქართველოს მთავარ პროკურატურაში, აუდიტის სამსახურის დაახლოებით 14-მდე დასკვნა შევიდა. "ვერსიის" ინფორმაციით, პროკურატურამ ყველა ანგარიშზე მოკვლევა დაიწყო. 
ვინაიდან ძიება მიმდინარეობს, ამ ეტაპზე, ოფიციალურ კომენტარს პროკურატურაში არ აკეთებენ, თუმცა ძიების დასრულებისას, თითოეული ანგარიშის შედეგებს სამართალდამცავები საზოგადოებას დეტალურად გააცნობენ.
"ვერსია" მკითხველს შეახსენებს პროკურატურაში გაგზავნილი რამდენიმე ანგარიშის შინაარსს, რომლებიც საგამოძიებო უწყების ინტერესის საგანი გახდა.

რეზონანსი 
"მთავრობის ცვლილება რაც უფრო დროში იწელება, საზოგადოების უკმაყოფილება მითუფრო იზდება"  - გია ხუხაშვილის აზრით, "ოცნებამ" ამ ეტაპზე თავი იმიტომ შეიკავა, რომ ეს მიმდინარე მოვლენებს არ დაბრალებოდა (რეზონანსი) 
ავტ.: ელზა პაპოშვილი

ინტერვიუ გია ხუხაშვილთან 

ანალიტიკოსი გია ხუხაშვილი "რეზონანსთან" შესაძლო სამთავრობო ცვილებებსა და ბოლო დღეებში ქვეყანაში განვითარებულ მოვლენებზე საუბრობს. იგი ამბობს, რომ მთავრობის ცვლილება რაც უფრო დროში იწელება, საზოგადოების უკმაყოფილება მით უფრო იზრდება.

მისი თქმით, მმართველმა გუნდმა ამ ეტაპზე ცვლილებების განხორციელებისგან მხოლოდ იმიტომ შეიკავა თავი, რომ მიმდინარე პოლიტიკურ პროცესებზე მიბმული არ ყოფილიყო. დრო კი ჩართულია და ეს მხოლოდ და მხოლოდ "ოცნებას" დააზარალებს.

ხუხაშვილი ბოლო დღეებში განვითარებულ მოვლენებსაც აფასებს და ამბობს, რომ რუსთაველზე მიმდინარე აქცია პოლიტიკოსებმა ჩაიგდეს ხელში, რაც სამართლიანობის აღდგენის მოთხოვნის მუხტს კარგავს. დაუშვებელია, რომ სარალიძისა და მაჩალიკაშვილის მოთხოვნები პოლიტიკურმა პროცესებმა ჩაანაცვლოს. რესპონდენტი ხაზს უსვამს, რომ კარვების სავალ ნაწილზე გადატანა პოლიტიკოსების პროვოკაცია იყო, რადგან მიხეილ სააკაშვილი „ვერ ისვენებს“ და რევოლუციური სცენარის გათამაშებას ცდილობს, რაც არ გამოსდის.  - „ხელისუფლება სიტუაციას შორიდან მშვიდად აკვირდებოდა, სანამ აქცია კანონის ფარგლებს არ გასცდა. კანონის დარღვევის შემდეგ, როდესაც აქციის მონაწილეებმა კარვები შუა რუსთაველის გამზირზე გადაიტანეს და გზა გადაკეტეს, მათ სრულიად ადეკვატურად იმოქმედეს.

არ მგონია, რომ ხელისუფლებას ნერვებმა უღალატა. პატარა ინციდენტებს თუ არ ჩავთვლით, დაკავება საკმაოდ ცივილიზებული ფორმით ჩატარდა. ზოგიერთი დაკავებული ეგზოტიკურ ფორმაში ინტერვიუებსაც კი იძლეოდა.
თუმცა ხელისუფლებას იმის ილუზია არ უნდა გაუჩნდეს, რომ რადგან პროტესტი შეწყდა, სარალიძის საქმე არ უნდა გამოიძიონ. ასევე, მნიშვნელოვანია, გამოძიებულ იქნეს, ვინ და რატომ გააყალბა ეს საქმე“, - აცხადებს ხუხაშვილი და დასძენს, რომ დავით სარალიძის საქმეზე შექმნილ საპარლამენტო კომისიაში  „ევროპული საქართველოს“ წევრების უმრავლესობაში ყოფნა ხელისუფლების სიბრიყვე და ცინიზმია, რადგან გიგა ბოკერიასა და მის თანაგუნდელებს არ აქვთ უფლება სხვებს დაუსვან კითხვები, რომლებზეც პასუხის გაცემის ვალდებულება თავადაც აქვთ.  

ანალიტიკოსის თქმით, ხელისუფლებას მალხაზ მაჩალიკაშვილთანაც სწორი კომუნიკაცია უნდა ჰქონდეს და პოლიტიკოსების ხეობაში ჩასვლაა აუცილებელი. – „მაჩალიკაშვილი ულტიმატუმებით იმიტომ საუბრობს, რომ მასთან კომუნიკაცია არავის აქვს. პოლიტიკოსები არ ელაპარაკებიან. პრემიერს რამდენჯერ მოვუწოდე, რომ ჩასულიყო. ეგ კი არა, კანცელარიასთან მისულ კაცს არ ხვდებოდა. ადგილობრივი დეპუტატი არ ჩასულა, რაც ეს ტრაგედია მოხდა“,- დასძენს გია ხუხაშვილი. 

"ოცნების "მხიარული" კრება - "საზოგადოება აპათიურ მდგომარეობაშია და ხელისუფლება თავს მშვიდად გრძნობს" - "ვადამდელი არჩევნები ხელს აძლევს "ოცნებასაც" და "ნაცმოძრაობასაც" (რეზონანსი) 
ავტ.: თამარ შუკვანი

პოლიტოლოგი ვახტანგ ძაბირაძე აცხადებს, რომ ქვეყანაში სამთავრობო ცვლილებების აუცილებლობა არ არსებობს და ერთადერთი მიზეზი, რის გამოც ეს ნაბიჯი გადაიდგმება, ვადამდელი არჩევნების დანიშვნის სურვილია. –„ვადამდელი არჩევნები ხელს აძლევს „ოცნებასაც“ და „ნაციონალურ მოძრაობასაც“. თუ „ოცნება“ გადაწყვეტს, რომ ვადამდელი არჩევნები დანიშნოს, მაშინ ამჟამინდელ სიტუაციას ამისთვის გამოიყენებს. გადადგომის შემდეგ, როგორც წესია, დაინიშნება ვადამდელი არჩევნები. სხვა შემთხვევაში "ქართულ ოცნებას" ხელს არ აძლევს მთავრობაში ცვლილების განხორციელება", - განაცხადა ვახტანგ ძაბირაძემ.

ანალიტიკოსი არჩილ გამზარდია კი ფიქრობს, რომ ცვლილებების მოლოდინი ლოგიკურია და ამას საჯარო საუბრებში საპარლამენტო უმრავლესობის წევრებიც აღიარებენ. მისი აზრით, ხელისუფლებამ პროტესტის მინავლება წარმატებად არ უნდა ჩათვალოს. გამზარდიას განცხადებით, ამ ეტაპზე ხელისუფლებაში „კლანურობამ“ გაიმარჯვა, საზოგადოება კი აპათიურ მდგომარეობაშია და უახლოეს მომავალში ცვლილებების მოთხოვნით მასშტაბური აქციები არ იქნება. – „ ნახეს, რომ მიჩქმალულია ყველა პროტესტი, რომელიც, ერთი მხრივ, გვიქმნის საშიშ მდგომარეობას, შეიძლება ნებისმიერ წამს აფეთქდეს, მაგრამ, მეორე მხრივ, ვითარება ხელისუფლების სასარგებლოა. ამის გამო შესაძლოა, გაჯანჯლების რეჟიმში იყოს ხელისუფლება“, - დასძენს გამზარდია. 
აფხაზები გალში სირიიდან და იორდანიიდან რეპატრიანტების ჩასახლებას გეგმავენ, რომ "ქართველები განდევნონ" (რეზონანსი) 

ავტ.: ეკატერინე ბასილაია 

გამოცემის ცნობით, სოხუმის რეჟიმი გეგმავს, რომ გალსა და გაგრაში რაც შეიძლება მეტი რეპატრიანტი ჩაასახლოს სირიიდან და იორდანიიდან და აცხადებს, რომ ეს უსაფრთხოებისთვის აუცილებელი ნაბიჯია, რადგან ე.წ. რესპუბლიკის "საზღვრებთან" ბევრად მეტი ეთნიკური აფხაზი უნდა ცხოვრობდეს, ვიდრე "სხვა ეროვნების" წარმომადგენელი.

კონფლიქტოლოგ ირაკლი ცქიტიშვილის შეფასებით, აფხაზებს გალში რეპატრიანტების ჩასახლება სურთ იმის გამო, რომ ქართული მოსახლეობა არ იყოს დომინანტური და დემოგრაფიული სურათი შეიცვალოს. ცქიტიშვილი ამბობს, რომ ამ გეგმას ახდენა არ უწერია, რადგან ჩამოსული რეპატრიანტების უმეტესობა მძიმე სოციალური პირობების გამო აფხაზეთს მალევე ტოვებს.

სოხუმში კი უკვე ითქვა, რომ 130 იორდანიელ აფხაზს უკვე აქვს სურვილი, ისტორიულ სამშობლოში - აფხაზეთში სამუდამოდ დასახლდეს, მათი ასაკი კი 23-დან 50-წლამდეა. ამის შესახებ რუსულ მედიასთან აფხაზეთის ე.წ. რეპატრიანტთა საქმეების მინისტრი ბესლან დბარი საუბრობს.

ბესლან დბარი ამ დღეებში გალის რაიონშიც იმყოფებოდა, სადაც გალის რაიონის ე.წ. გამგებელს შეხვდა. შეხვედრაზე საუბარი შეეხო გალის რაიონში სირიელ რეპატრიანტთა ჩასახლებას, თუმცა კონკრეტული თარიღი არ დასახელებულა, მოგვიანებით კი დბარმა რუსულ გამოცემასთან თქვა, რომ უკვე ზაფხულის ბოლომდე გადაწყდება იორდანიიდან ჩამოსული დიასპორის საცხოვრებლებით უზრუნველყოფის საკითხი.
ახალგორში ორივე ქართული ბაღი დაიხურა და ყველა ქართველი თანამშრომელი გაათავისუფლეს ოსური ენის არ ცოდნის გამო (რეზონანსი) 
ავტ.: ეკატერინე ბასილაია

გამოცემის ცნობით, ოკუპირებულ ახალგორში დაიხურა ორივე ქართული საბავშვო ბაღი და ყველა თანამშრომელი სახლებში გაუშვეს, მიზეზად კი დასახელდა, რომ ისინი ქართველები იყვნენ და არც ერთი "სათანადოდ" არ ფლობდა ოსურ და რუსულ ენებს.

სანაცვლოდ რამდენიმე დღის წინ დიდი ზეიმით გახსნეს ახალი რუსული საბავშვო ბაღი და ითქვა, რომ იქ ისწავლიან ადგილობრივებისა და რუს სამხედროთა ოჯახების ბავშვები.

ოსური მედია წერს, რომ, "როგორც მოსალოდნელი იყო, ადგილობრივმა ქართულენოვანმა მოსახლეობამ ეს მათზე მორიგ წნეხად აღიქვა."

ახალგორელი ნანა ჩქარეული ამბობს, რომ ქართველებმა კი არა, ოსებმაც კი არ იციან ოსური და ოსური ენის ცოდნის მოთხოვნა იმ მიზნით შემოიღეს, რომ ქართველ ბავშვებს განათლების მიღება შეუზღუდონ. მისი თქმით, ახალგორში სულ 2 ბაღი იყო, ორივე ქართული, ჯამში, 40-ზე მეტი ქართველი მუშაობდა და ახლა ყველა ეს ადამიანი უმუშევარია და შემოსავლის გარეშე დარჩა.

ოსური მედია აქვე წერს, რომ ქართული სკოლების თანამშრომლებს ხელფასს ოსური მხარე და ოფიციალური თბილისი უხდის,  ბაღის ქართველ თანამშრომლებს კი ახალგორის გამგეობა, რომელიც თბილისშია, დახმარებას არ აძლევდა, ისინი მხოლოდ ცხინვალიდან იღებდნენ მიზერულ ხელფასებს, ახლა კი ყველა უმუშევარია და ფინანსების გარეშე რჩება.

ჰქონდათ თუ არა  2 ქართული ბაღის თანამშრომლებს ახალგორის გამგეობიდან რამე დახმარება და ახლა თუ იგეგმება რამე კომპენსაცია მათთვის, ამ კითხვებზე ახალგორის გამგებელმა ნუგზარ თინიკაშვილმა კომენტარი მოუცლელობის გამო არ გააკეთა. 

მან პირველ არხთან საუბარში მხოლოდ ის აღნიშნა, რომ ქართული ბაღების დახურვა დე ფაქტო რეჟიმის მხრიდან ქართული ენის შეზღუდვისა და ოკუპირებული ტერიტორიიდან ქართული ოჯახების განდევნის მცდელობაა.

"ჩათვალეთ, რომ ტყიბული დაიღუპება თავის შემოგარენიანად" (რეზონანსი) 
ავტ.: მარი ჩიტაია

სტატიის თანახმად, ტყიბული მასობრივი უმუშევრობისა და სოციალური პრობლემების წინაშეა. საქმე ეხება ქვანახშირის შახტების დახურვასა და საწარმოო პროცესის სრულად შეწყვეტას. ზარალის გამო "საქართველოს ინდუსტრიულ ჯგუფს" ტყიბულში სამთომოპოვებითი საქმიანობის გაგრძელება უჭირს. საწარმოს გაჩერება 1400-მდე ეკონომიკურად აქტიური ადამიანის მომენტალურად გაღარიბებას გამოიწვევს, ხოლო სოციალური პასუხისმგებლობის ტვირთი სახელმწიფოზე გადავა.

რა ზომებს მიიღებს სახელმწიფო "ინდუსტრიულ ჯგუფთან" მიმართებით, ჯერჯერობით უცნობია, თუმცა როგორც დეპუტატი კახა ოქრიაშვილი ამბობს, საწარმოს გაჩერება ტყიბულისთვის დიდი რეგრესი იქნება, ამიტომ სახელმწიფო კომპანიას უნდა დაეხმაროს, თუკი უსაფრთხოების გარანტირებულ ზომებს მიიღებენ.

"გაერთიანებულ პროფკავშირებში" არ გამორიცხავენ, რომ საწარმოში არსებული პრობლემა სიკვდილიანობის ზრდასაც უკავშირდებოდეს. თუმცა, აქვე დასძენენ, რომ რა მიზეზიც უნდა დასახელდეს, ცხადია, რომ სამთო მოპოვებითი საქმიანობის გარეშე დარჩენილ ტყიბულს კატასტროფა ემუქრება, რადგან დასაქმების ალტერნატიული საშუალება ხალხს არ აქვს.

პროფკავშირებში აცხადებენ, რომ ქვანახშირის შახტების დახურვის პრობლემის აღმოსაფხვრელად სწორი პოლიტიკა იქნება შესამუშავებელი, რაშიც სახელმწიფო აქტიურად უნდა ჩაერთოს. 

დაუცველი მგზავრები - 3 დღეში ავტოავარიას 7 ადამიანი ემსხვერპლა (რეზონანსი) 

ავტ.: თამარ შუკვანი

საქართველოს ტრანსპორტისა და გზების ასოციაციის თავმჯდომარე დავით მესხიშვილი გომბორზე მომხდარ ავტოკატასტროფას და ბოლო პერიოდში გახშირებულ ავტოსაგზაო შემთხვევებს აფასებს და ამბობს, რომ პრობლემა მენეჯმენტის არარსებობაშია. როგორც მან აღნიშნა, მთელი პასუხისმგებლობა ხელისუფლებას ეკისრება, არსებული სტატისტიკა კი კატასტროფაა - სიკვდილიანობის მიხედვით 2016 წელს საქართველო პირველ ადგილზე იყო.  მესხიშვილის განცხადებით, არ არსებობს ერთიანი სახელმწიფო პოლიტიკა ავტოსაგზაო უსაფრთხოებასთან დაკავშირებით - ტრანსპორტის სფეროს საკითხები სხვადასხვა სამინისტროებსა თუ მუნიციპალიტეტებშია მიმოფანტული, კოორდინაცია კი გაუმართავია, მოსაწესრიგებელია საკანონმდებლო საკითხებიც. 

"არსებული რესურსებით ტრანსპორტის სექტორში ძირეული რეფორმები უნდა გატარდეს. მთავარ კითხვაზე - ვინ აგებს პასუხს ავტოსაგზაო შემთხვევებზე, ვერავინ გიპასუხებთ, თუ ვისი პასუხისმგებლობა დგება. ხელისუფლება უნდა მიხვდეს, რომ დამნაშავეები არიან ყველანი, მთავრობა უპირველესად არის დამნაშავე ამაში“, - აღნიშნავს დავით მესხიშვილი და დასძენს, რომ მთავრობის წევრების განცხადებები, თითქოს ექსკურსიების რეგულირება უნდა მოხდეს, არაპროფესიონალური და უპასუხისმგებლოა, რადგან ავტოკატასტროფის საფრთხე თითოეულ მოქალაქეს ემუქრება. 

მთავრობის პასუხისმგებლობაზე საუბრობს „პარტნიორობა საგზაო უსაფრთხოებისთვის“ დამფუძნებელი გელა კვეშელავა. მისი თქმით, არც მძღოლების კვალიფიკაცია და არც ავტომანქანების გამართულობა არ კონტროლდება და მთავრობამ უნდა მიიღოს კანონმდებლობა, რომლითაც ამ სფეროს გაკონტროლება და დარეგულირება მოხდება.

10-დან 2 მიკროავტობუსიც არ არის შემოწმებული, მაგრამ ხალხი ყველას გადაჰყავს (რეზონანსი) 
ავტ.: ნათია ლომიძე

ბოლო პერიოდში მომხდარი ავტოსაგზაო შემთხვევების შესახებ "რეზონანსი" საქართველოს ტრანსპორტისა და გზების ასოციაციის თავმჯდომარე დავით მესხიშვილს ესაუბრა. მისი თქმით, პრობლემა კანონის აღსრულებაშია. რესპონდენტის განმარტებით, კანონის თანახმად, მიკროავტობუსებისა და ავტობუსებისათვის ტექდათვალიერება სავალდებულოა, თუმცა შემოწმებას ტრანსპორტის დაახლოებით 14% გადის. - მესხიშვილის აზრით,  აუცილებელია ე.წ. ჭკვიანი კამერებით გზების მოწყობა და მათი მეშვეობით ავტომატურ რეჟიმში ბაზაში უნდა მოწმდებოდეს, გავლილი აქვს თუ არა ავტომობილს პერიოდული ინსპექტირება. 

სპეციალისტების მსგავსად, უკმაყოფლებას გამოთქვამს მოსახლეობაც. ისინი მთავრობას დადგენილი კანონის აღსრულებისკენ მოუწოდებენ. 

გაძვირდება თუ არა ქართული ღვინო რუსეთში? (რეზონანსი)

ავტ.: ნათია ლომიძე

გამოცემის ცნობით, რუსეთში იმპორტირებულ ღვინოზე ახალი სტანდარტი წესდება.  საქმე ეხება აქციზების დატანისა და აღრიცხვის კომპონენტს. სპეციალისტები ამბობენ, რომ ეს რეგულაცია მხოლოდ ტექნიკური ხასიათისაა და ქართულ პროდუქტზე ფასის ცვლილებას არ გამოიწვევს. სრულიად სხვაგვარი მოსაზრება აქვთ ღვინის კომპანიებში.  

 "კორპორაცია ქინძმარაულში" დარწმუნებული არიან, რომ რუსეთის ბაზარზე ღვინის იმპორტზე ახალი რეგულაციის დაწესება ქართველ მწარმოებლებს პროდუქციას გაუძვირებს. კომპანიის გენერალური დირექტორის, ნუგზარ ქსოვრელის განცხადებით, მათ ეს ნაკლებად შეეხება, რადგან ექსპორტში რუსეთის ბაზარს მცირე წილი, სულ 8% უკავია, მაგრამ სხვებისთვის მნიშვნელოვანი იქნება.

ფასის ზრდაზე საუბრობენ კომპანია „თბილღვინოშიც“, თუმცა, აქვე დასძენენ, რომ ახალი რეგულაციები ფალსიფიკაციის საფრთხეს შეამცირებს. 
სილამაზის სალონში შესვლისგან ბევრი ადამიანი თავს იკავებს (რეზონანსი) 

ავტ.: თეო გუდავაძე

„რეზონანსის“ ცნობით, დედაქალაქში სალონური მომსახურება თვალში საცემად გაძვირდა. მომხმარებელი უკმაყოფილოა, ხოლო დასაქმებული პერსონალი კი ამბობს, რომ რაც სილამაზის სალონების მკაცრი კონტროლი დაიწყო და მეპატრონეები იძულებულნი გახდნენ, შეეძინათ აპარატები, რომლებიც უზრუნველყოფენ დეზინფექციას, მათი ხარჯიც ერთბაშად გაიზარდა.

ახალი თაობა

კვირიკაშვილი გადარჩა / რატომ არ განხორციელდა სამთავრობო ცვლილებები (ახალი თაობა)

ავტ. შორენა მარსაგიშვილი

სტატიაში საუბარია 12 ივნისს გავრცელებულ ინფორმაციაზე სამთავრობო ცვლილებებთან დაკავშირებით, რომლის თანახმად, პრემიერ-მინისტრი გიორგი კვირიკაშვილი დაკავებულ პოზიციას დატოვებდა. 
გამოცემა ციტირებს მმართველი გუნდის წარმომადგენლების, დავით ჭიჭინაძის, ნუკრი ქანთარიას და ზაქარია ქუცნაშვილის კომენტარებს, რომლებიც მედიასთან გარკვეული ცვლილებების საჭიროებაზე საუბრობდნენ. 
სტატიის თანახმად, მოსალოდნელ ცვლილებებზე მმართველი პარტიის წევრებს დახურულ შეხვედრაზე უნდა ემსჯელათ, თუმცა, საპარლამენტო უმრავლესობის დეპუტატის, ლევან კობერიძის განცხადებით, პარტიის ოფისში გამართული 3 საათიანი კონსულტაციების დროს “ქართული ოცნების” წევრები UNICEF-ის მიერ გამოქვეყნებულ  კვლევაზე საუბრობდნენ.
სტატიის ავტორი ასევე წერს, რომ ურთიერთგამომრიცხავი განცხადებები გააკეთეს არჩილ თალაკვაძემ და ზაქარია ქუცნაშვილმა. ამ უკანასკნელის განმარტებით, შეხვედრაზე შიგადაშიგ ისაუბრეს სამთავრობო ცვლილებებზე, თუმცა, თალაკვაძის ინფორმაციით, საკადრო გადაადგილებებზე მსჯელობა საერთოდ არ შემდგარა. 
შეეკრა თუ არა ირაკლი კობახიძის ფრთა გიგა ბოკერიას / „რა არის დროებითი საპარლამენტო კომისიის შექმნის ნამდვილი მიზანი, დასადგენია“ (ახალი თაობა)

ავტ. შორენა მარსაგიშვილი

იტერვიუ გია ხუხაშვილთან.

ექსპერტი გია ხუხაშვილი გამოცემასთან ინტერვიუს 11 ივნისს, რუსთაველის გამზირზე განვითარებული მოვლენების შეფასებით იწყებს. ის ამბობს, რომ საზოგადოება დრამატულად აღიქვამს ყველაფერს და ცივილიზებულ ქვეყნებში პოლიცია ბევრად უფრო მძიმე ფორმებში შლის აქციებს. ამასთან, ის არ თვლის, რომ პოლიცია იდეალურად მოქმედებდა, თუმცა, „ნაციონალურ რეჟიმთან“ მათ გაიგივებას მართებულად არ მიიჩნევს. 

ხუხაშვილისთვის მიუღებელია ის ფაქტი, რომ „ნაციონალური მოძრაობა“ ცდილობს, „ქართული ოცნება“ სისასტიკისთვის გაასამართლოს და ამას ისინი პარალელურ რეჟიმში აკეთებენ ქუჩაში და პარლამენტში: „ქუჩის პროტესტი კიდევ რაღაც კონკრეტულ საკითხებს ებმება, მაგრამ ბოკერიამ როგორ უნდა გაასამართლოს „ქართული ოცნების“ რეჟიმი სისასტიკისთვის, მართლა არ მესმის“. - აცხადებს რესპონდენტი და ამ კონტექსტში, ეჭვს გამოთქვამს, რომ პარლამენტში დროებითი საგამოძიებო კომისიის შექმნა მთლიანად მმართველი გუნდის გადაწყვეტილება არ იყო. მისი ინფორმაციით, საპარლამენტო უმრავლესობაში ბევრად დიდი შიდა წინააღმდეგობებია, ვიდრე ამას საზოგადოება ხედავს. მისივე განმარტებით, არსებობენ ინტერესჯგუფები, რომლებსაც ბოკერიასთან თანამშრომლობით ურჩევნიათ პოლიტიკური დივიდენდების მიღება. ამ ჯგუფში რესპონდენტი ე.წ. ახალგაზრდულ ფრთას, ირაკლი კობახიძეს და მის სამეგობროს მოიაზრებს.
ხუხაშვილი ფიქრობს, რომ „ქართულ ოცნებაში“ შემავალმა მცირე ჯგუფმა ერთგვარი კონტრაქტი გააფორმა ბოკერიას ფრთასთან. 
ექსპერტის მოსაზრებით, ბიძინა ივანიშვილი დაიყოლიეს კომისიის შექმნის საკითხზე, რადგან ხელისუფლებას სურს ხორავას ქუჩის საქმის რეალური გამოძიება და ივანიშვილმა ეს თემა პოლიტიკურ ჭრილში ვერ დაინახა. 
„ასე რომ, ეს კომისია გახლავთ პოლიტიკურ ინტრიგა და თამაში, რომელსაც, ჩემი აზრით, „ნაციონალური მოძრაობა 2“ (ასე ვუწოდებ მე „ევროპულ საქართველოს“) და „ოცნების“ გარკვეული ჯგუფები ერთობლივად თამაშობენ.“ - აცხადებს ექსპერტი და აქვე დასძენს, რომ კომისიის საქმიანობა „ქართულ ოცნებას“ აუცილებლად შეუქმნის პრობლემებს, რადგან როცა ბოკერია დღევანდელი ხელისუფლების წარმომადგენლებს რეჟიმის სისასტიკისთვის დაკითხვაზე დაიბარებს, ამას არცერთი ამომრჩეველი და გულშემატკივარი გაგებით არ მოეკიდება. 

თამარ კორძაია: „კომისიამ არჩილ თალაკვაძე უნდა დაკითხოს“ (ახალი თაობა)

ავტ. ნათია ხურცილავა

ინტერვიუ თამარ კორძაიასთან.

„რესპუბლიკური პარტიის“ ერთ-ერთი ლიდერი თამარ კორძაია აცხადებს, რომ ხორავას ქუჩაზე მოკლული მოზარდის მამის, ზაზა სარალიძის მოთხოვნამ, გამოვლენილიყო მისი შვილის მკვლელი, ქვეყანაში არსებული სისტემური პრობლემები გამოააშკარავა. 
კორძაიას ეჭვი ეპარება პარლამენტში შექმნილი საგამოძიებო კომისიის წარმატებულ მუშაობაში, რადგან მისი წევრია არჩილ თალაკვაძე, რომელსაც არ აწყობს ამ საქმის გამოძიება. რესპონდენტის განმარტებით, მირზა სუბელიანი, რომელიც, გავრცელებული ინფორმაციით, პროკურატურას აშანტაჟებდა ვანო მერაბიშვილის საკნიდან გაყვანის ამსახველი კადრებით, დღეს დაკავებულია, თუმცა, მერაბიშვილის ციხიდან გაყვანის დროს სასჯელაღსრულების მინისტრის მოადგილე იყო არჩილ თალაკვაძე და კომისიამ ის უნდა დაკითხოს მტკიცებულებების გაყალბების საკითხზე, შესაბამისად, კომისიაში მისი საქმიანობა ვერ იქნება ობიექტური. 
კითხვაზე, რატომ არ აკეთებს შეფასებებს მიმდინარე მოვლენებზე ბიძნა ივანიშვილი, რომელიც სიტუაციის განსამუხტად დაბრუნდა პოლიტიკაში, კორძაია განმარტავს, რომ ის დაბრუნდა, როგორც მმართველი პარტიის თავმჯდომარე და ვერ აცნობიერებს საზოგადოებაში არსებულ კითხვებზე პასუხის გაცემის აუცილებლობას. 
რესპონდენტი დარწმუნებულია, რომ დღეს მთავრობაში ივანიშვილის გარეშე არცერთი გადაწყვეტილება არ მიიღება და ის ჩართულია მიმდინარე პროცესებში. 

